
Shri Ganeshavajrapanjara Stotram Shrishivakritam

ಶ್ರೀಶಿವಕೃತಂ ಶ್ರೀಗಣೇಶವಜ್ರಪಂಜರಸ್ತೋತ್ರಂ

.. ಶ್ರೀಗಣೇಶಾಯ ನಮಃ ..
ಶ್ರೀಶಿವ ಉವಾಚ .

ಗಣೇಶಾಯ ನಮಸ್ತುಭ್ಯಂ ವಿಘ್ನರಾಜಾಯ ಢುಂಢಯೇ .

ಪರೇಶಾಯ ಚ ಹೇರಂಬಾಯ ಪಾಶಿನೇ ನಮೋ ನಮಃ .. 19..
ಮೂಷಕವಾಹನಾಯೈವ ನಮಃ ಪರಶುಪಾಣಯೇ .

ದಂತಾಭಯಧರಾಯೈವ ತ್ರಿನೇತ್ರಾಯ ನಮೋ ನಮಃ .. 20..
ಶೂರ್ಪಕರ್ಣಾಯ ವೀರಾಯ ಚಂದ್ರರೇಖಾಧರಾಯ ತೇ .

ಸಿಂದೂರಭೂಷಣಾಯೈವ ರಕ್ತರಂಗಾಯ ತೇ ನಮಃ .. 21..
ಹೇರಂಬಾಯಮಹಾವಿಘ್ನವಾರಣಾಯ ಗಜಾನನ .

ಆದಿಪೂಜ್ಯಾಯ ಸರ್ವೇಷಾಂ ಪೂಜ್ಯಾಯ ತೇ ನಮೋ ನಮಃ .. 22..
ಸ್ವಾನಂದವಾಸಿನೇ ತುಭ್ಯಂ ಸ್ವಾನಂದಮಯಮೂರ್ತಯೇ .

ಸರ್ವಾಕಾರಾಯ ಸರ್ವೇಷಾಂ ಮಾತ್ರೇ ಪಿತ್ರೇ ನಮೋ ನಮಃ .. 23..
ಅನಂತೋದರಭಾವಾಯ ಬ್ರಹ್ಮಣಾಂ ಪತಯೇ ನಮಃ .
ಬ್ರಹ್ಮಭೂತಾಯ ದೇವಾಯ ದೈತ್ಯದಾನವಮರ್ದಿನೇ .. 24..

ಅನಂತವಿಭವಾಯೈವ ಭಕ್ತಪಾಲನಧರ್ಮಿಣೇ .

ಅಭಕ್ತಾನಾಂ ವಿನಾಶಾಯ ಖೇಲಕಾಯ ನಮೋ ನಮಃ .. 25..
ಯೋಗಾಯಯೋಗನಾಥಾಯಯೋಗಿನೇಯೋಗದಾಯಿನೇ .

ಸದಾ ಶಾಂತಿಸ್ವರೂಪಾಯ ಶಾಂತಿಶಾತಾಯ ತೇ ನಮಃ .. 26..
ಕಿಂ ಸ್ತೌಮಿ ತ್ವಾಂ ಗಣೇಶಾನ ಬ್ರಹ್ಮಣಸ್ಪತಿರೂಪಿಣಂ .

ಯೋಗಿನೋ ವೇದವೇದಾಂತಾಃ ಶಾಂತಿಂ ಯತ್ರ ಭಜಂತಿ ಚ .. 27..

ಧನ್ಯೋಽಹಂ ದೇವಪೈರ್ದೇವೈರ್ಮುನಿಭಿರ್ಗಣನಾಯಕ .

ದರ್ಶನಾತ್ತೇಽದ್ಯ ಪಾದಸ್ಯ ಪರಾತ್ಪರತರಸ್ಯ ಚ .. 28..

ಸಾಮರ್ಥ್ಯಂ ದೇಹಿ ವಿಘ್ನೇಶ ಜ್ಞಾನರೂಪಂ ತ್ವಯಿ ಸ್ಥಿತಂ .

ಆಜ್ಞಾನಾಂಧಕನಾಶಾರ್ಥಂ ಭಕ್ತಿಂ ತೇಽವ್ಯಭಿಚಾರಿಣೀಂ .. 29..

ಏವಮುಕ್ತ್ವಾ ನನರ್ತಾಽಸೌ ಮಹಾದೇವಃ ಸುರರ್ಷಿಭಿಃ .
ತಂ ಜಗಾದ ಗಣಾಧೀಶೋ ಭಕ್ತಂ ಭಕ್ತಜನಪ್ರಿಯಃ .. 30..

ಶ್ರೀಶಿವಕೃತಂ ಶ್ರೀಗಣೇಶವಜ್ರಪಂಜರಸ್ತೋತ್ರಂ

(ಫಲಶ್ರುತಿಃ)
ಶ್ರೀಗಣೇಶ ಉವಾಚ .

ವಜ್ರಪಂಜರಕಂ ಮೇ ತ್ವಂ ಗೃಹ್ಯ ದೈತ್ಯೇಂದ್ರಸತ್ತಮಂ .

ಜಹಿ ಜ್ಞಾನಮಯಂ ಶಂಭೋ ವಿಜಯೀ ಸರ್ವದಾ ಭವ .. 31..

ಭಕ್ತಿಂ ಮದೀಯಪಾದೇ ತ್ವಂ ಲಭಸೇಽನನ್ಯವೃತ್ತಿಜಾಂ .

ಯದ್ಯದಿಚ್ಛಸಿ ತತ್ತತ್ತೇ ಸಫಲಂ ತು ಭವಿಷ್ಯತಿ .. 32..

ತ್ವಯಾ ಕೃತಮಿದಂ ಸ್ತೋತ್ರಂ ಮದೀಯಂಯಃ ಪಠೇನ್ನರಃ .
ಶೃಣುಯಾತ್ ಸ ಲಭೇತ್ ಸರ್ವಂ ವಾಂಛಿತಂ ಸರ್ವದಾ ಶಿವ .. 33..

ಭುಕ್ತಿಂ ಮುಕ್ತಿಂ ಪುತ್ರಪೌತ್ರಧನಧಾನ್ಯಾದಿಕಂ ಲಭೇತ್ .

ಭಕ್ತಿಂ ಮೇ ಬ್ರಹ್ಮಭೂತತ್ವಂ ಶ್ರವಣಾನ್ನಾತ್ರ ಸಂಶಯಃ .. 34..
ಇತಿ ಶ್ರೀಶಿವಕೃತಂ ಶ್ರೀಗಣೇಶವಜ್ರಪಂಜರಸ್ತೋತ್ರಂ ಸಂಪೂರ್ಣಂ ..

ದ್ವಾದಶಸ್ತೋತ್ರಂ
- ..ಮುದ್ಗಲಪುರಾಣಂ ಅಷ್ಟಮಃ ಖಂಡಃ .ಅಧ್ಯಾಯಃ 23 . 8.23 19-34..

- .. mudgalapurANaM aShTamaH khaNDaH . adhyAyaH 23 . 8.23 19-34..

